
SUĠĠERIMENTI 

Il-Kumitat għall-Impjiegi u l-Affarijiet Soċjali jistieden lill-Kumitat għall-Baġits, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

1. Jaqbel mal-opinjoni espressa fil-konklużjonijiet tal-Kunsill Ewropew tal-

15 ta’ Marzu 2013 li "l-indirizzar tal-qgħad hija l-isfida soċjali l-iktar importanti li qed 

niffaċċjaw. Il-politiki attivi dwar l-impjieg, dawk soċjali u dawk dwar is-suq tax-xogħol 

għaldaqstant jeħtieġu prijorità u attenzjoni speċjali fil-kuntest preżenti u għandha tingħata 

prijorità partikolari lill-promozzjoni tal-impjieg taż-żgħażagħ"; jitlob allokazzjonijiet 

baġitarji ambizzjużi għal din il-prijorità; 

2. Huwa tal-opinjoni li l-prijorità tal-baġit tal-UE fl-2014 għandha tkun li jiġu sostnuti t-

tkabbir ekonomiku u l-kompetittività, tingħata spinta lill-impjiegi u jiġi miġġieled il-

qgħad fost iż-żgħażagħ; ifakkar li l-ħolqien ta’ aktar impjiegi huwa element essenzjali tal-

iżvilupp ekonomiku u li huwa neċessarju li l-fondi strutturali jiġu indirizzati b’mod aktar 

effiċjenti lejn il-promozzjoni tal-impjiegi skont l-istrateġija Ewropa 2020 u li l-ħlas tal-

impenji jiġi aċċelerat; isostni li l-flussi tal-fondi għandhom ikunu faċli għall-pubbliku biex 

isegwihom; 

3. Jirrimarka għal darb’oħra li s-sors primarju ta’ appoġġ finanzjarju għall-politiki mfassla 

biex jindirizzaw il-qgħad u r-rati tal-faqar li dejjem jibqgħu għoljin u biex jippromwovu l-

inklużjoni soċjali fl-UE se jiġi pprovdut mill-Fond Soċjali Ewropew (FSE) tul il-perjodu 

baġitarju li jmiss; jistieden, għalhekk, lill-Istati Membri jużaw 25 % tal-baġit allokat 

għall-politika ta’ koeżjoni għall-FSE u jużaw 20 % tal-allokazzjoni tal-FSE għall-

promozzjoni tal-inklużjoni soċjali u għall-ġlieda kontra l-faqar, biex b’hekk jinvestu fiċ-

ċittadini tal-UE;  

4. Iħeġġeġ lill-Kummissjoni taġixxi malajr biex tiffaċilita l-implimentazzjoni tal-FSE u tal-

Programm għall-Bidla u l-Innovazzjoni Soċjali (PSCI) biex jiġu promossi politiki attivi u 

ta’ sostenn fis-suq tax-xogħol u taħlita tajba ta’ politika tax-xogħol biex jitjiebu r-rati ta’ 

tranżizzjoni lura fl-impjieg, speċjalment għal dawk qiegħda fit-tul, filwaqt li l-progress, il-

mikrofinanzjament u l-EURES – b’attenzjoni speċjali għas-sħubijiet u l-kooperazzjoni 

transkonfinali – ikunu l-għodda li għandhom jiġu promossi fl-Istati Membri. 

5. Jinsisti li l-ġlieda kontra l-qgħad fost iż-żgħażagħ għandu jkun prijorità fil-baġit tal-2014; 

jitlob li l-Inizjattiva favur l-Impjieg taż-Żgħażagħ tiġi antiċipata (front-loaded) billi tintuża 

fl-ewwel tliet snin tal-Qafas Finanzjarju Pluriennali 2014-2020; jitlob li jsir użu sħiħ mill-

potenzjal ta’ ‘L-ewwel impjieg EURES tiegħek’, l-iskemi ta’ mobilità mmirati skont il-

fergħa EURES tal-PSCI u l-azzjoni preparatorja ‘Miżuri ta’ attivazzjoni mmirati għaż-

żgħażagħ – l-implimentazzjoni tal-inizjattiva Żgħażagħ Attivi’ sabiex titrawwem il-

mobilità u jibdew jitħaddmu l-iskemi tal-‘garanzija għaż-żgħażagħ’; 

6. Jenfasizza l-importanza ta’ finanzjament adegwat għan-netwerks tas-soċjetà ċivili, 

partikolarment minħabba l-perċezzjoni tal-pubbliku tad-distakk li dejjem qed jikber bejn l-

UE u ċ-ċittadini li tirrappreżenta; 

7. Huwa tal-fehma li l-baġit tal-UE għandu jappoġġa t-taħriġ vokazzjonali u miżuri għal 

kwalifiki professjonali; 

8. Jenfasizza r-rwol ewlieni li Fond Ewropew ta’ Aġġustament għall-Globalizzazzjoni (FEG) 

mġedded jista’ jkollu fit-titjib tar-rati ta’ tranżizzjoni lura fl-impjieg minħabba l-enfasi 

qawwija tiegħu fuq it-taħriġ vokazzjonali u l-pariri dwar il-karrieri, u li għandu jkun 

żgurat li l-Istati Membri jagħmlu użu korrett u xieraq mill-FEG; jirrimarka li l-FEG 

inħoloq bħala strument speċifiku separat bl-objettivi u bl-iskadenzi tiegħu  u li, għalhekk, 

jistħoqqlu allokazzjoni speċifika, li, kemm jista’ jkun, tevita trasferimenti minn linji 

baġitarji oħra, kif ġara fil-passat, u li jista’ jkun ta’ ħsara għall-ilħuq tal-objettivi politiċi 

tal-FEG; jittama li aktar titjib fil-proċedura jiġi integrat fir-regolament dwar il-Fond 

Ewropew ta’ Aġġustament għall-Globalizzazzjoni (2014-2020) il-ġdid u li l-FEG isir 

aktar effiċjenti, aktar trasparenti u aktar viżibbli; 

9. Jitlob impenn u approprjazzjonijiet ta’ pagament solidi u aċċelerati mill-bidu tal-perjodu 

ta’ ppjanar ta’ seba’ snin għall-Fond għal Għajnuna Ewropea għall-Persuni l-Aktar fil-

Bżonn sabiex jiġi miġġieled il-faqar estrem, fl-isfond taż-żieda attwali fil-faqar estrem; 

jirrimarka li, bi qbil mal-vot tal-Parlament tat-12 ta’ Ġunju 20131, dan m’għandux ikun 

inqas minn EUR 3,5 biljuni; huwa tal-fehma li għandhom jitfasslu regoli biex tkun 

faċilitata tranżizzjoni flessibbli fl-2014, sabiex tiġi evitata kwalunkwe interruzzjoni fil-

provvisti fix-xitwa 2013-2014; 

10. Jenfasizza r-rwol tal-PSCI fl-appoġġ tal-attivitajiet u l-iskambju tal-aħjar prattika dwar 

interventi ta’ politika li rnexxew u mekkaniżmi biex inaqqsu u jipprevjenu l-esklużjoni fit-

tul; 

11. Jenfasizza li l-prinċipji tal-integrazzjoni tal-ugwaljanza bejn is-sessi għandhom japplikaw 

fil-qasam tal-inklużjoni soċjali, peress li perċentwal ogħla ta’ nisa milli rġiel ibatu mill-

faqar minħabba li jkunu esklużi mis-suq tax-xogħol u minħabba d-differenzi fil-pagi bejn 

is-sessi; 

12. Jenfasizza li l-baġit 2014 għandu jappoġġa miżuri li jippromwovu l-intraprenditorija fl-

impriżi mikro, żgħar u medji, inklużi l-intraprenditorija soċjali u l-impriżi soċjali 

innovattivi u l-impjieg indipendenti, u jiffaċilita l-aċċess għall-finanzjament permezz tal-

fergħa ‘intraprenditorija soċjali’ tal-PSCI, partikolarment għall-impriżi li żviluppaw l-

aspett soċjali tas-CSR tagħhom; jitlob aċċess aktar faċli għall-mikrokrediti disponibbli 

permezz tal-Faċilità ta’ Mikrofinanzjament, u li l-iskema EURES tissaħħaħ biex titjieb il-

mobilità okkupazzjonali u jitrawmu l-impriżi soċjali; 

13. Jirrimarka li l-impriżi mikro, żgħar, u ta’ daqs medju jimpjegaw ħafna ħaddiema fl-UE u 

li waħda mill-problemi ewlenin fit-twaqqif u ż-żamma ta’ tali impriżi hi l-kisba tal-

finanzjament; jipproponi, għalhekk, li ssir enfasi akbar fuq l-element ta’ 

mikofinanzjament tal-PSCI; 

14. Jenfasizza li l-baġit 2014 għandu jipprovdi finanzjament xieraq għall-Aġenzija Ewropea 

għas-Saħħa u s-Sigurtà fuq il-Post tax-Xogħol u għal programmi u attivitajiet marbuta 

mas-saħħa u s-sikurezza okkupazzjonali sabiex ikun sostnut u promoss ulterjorment – 

                                                 
1 Testi adottati, P7_TA(2013)0257, emenda 75. 

permezz ta’ strateġija mġedda tal-UE għas-saħħa u s-sikurezza okkupazzjonali 2014-2020 

– livell għoli ta’ protezzjoni għall-ħaddiema u kultura tal-prevenzjoni madwar l-UE, u 

biex ikunu jistgħu jiġu indirizzati sfidi ġodda għas-saħħa u s-sikurezza okkupazzjonali li 

jirriżultaw mill-kriżi ekonomika u finanzjarja u mill-iżvilupp ta’ setturi industrijali ġodda. 

